
FURLAN CENCE CONFINS
Il sucès dal cors pai insegnants “Scuele di Avost”

Simpri plui voie di furlan a scuele

Docuscuele
IL CENTRI CHE AL JUDE A INSEGNÂ 
IN MARILENGHE
I mestris che a crodin inte impuartance dal furlan a son simpri di plui. A son ancjemò une 
minorance, ma che si sta slargjant: e chest ancje parcè che cumò no son plui lassâts di 
bessôi a vê a ce fâ cu lis lôr classis, ma a àn un pont di riferiment impuartant ancje a nivel 
istituzionâl. Iniziativis tant che la “Scuele d’Avost” a son pussibilis in gracie de creazion 
di Docuscuele, il gnûf Centri di documentazion, ricercje e sperimentazion che la Agjenzie 
Regjonâl pe Lenghe Furlane (ARLeF) e la Societât Filologjiche a àn screât al inizi di chest 
an. Il Centri al è stât za bon di produsi cinc volums di modui didatics pronts par jessi doprâts 
intes classis de scuele primarie, e a ‘nd à in cantîr altris siet: al è daûr a prontâ il sît che al 
vignarà presentât ai 4 di Otubar a Mueç e a organizâ pal Autun un Festival de Leterature pe 
Infanzie. Lis ativitâts plui impuartantis e incisivis di chest Centri a son dut câs chês che si 
davuelzin dì par dì, cu la catalogazion des publicazions e di ducj i progjets metûts in vore 
par furlan fi n cumò, e cu la consulence cuotidiane ai insegnants che a domandin jutori inte 
ricercje di materiâi e di propuestis didatichis che a puedin coventâur di model par imbastî 
la lôr ativitât pedagogjiche. 
L’obietîf di meti in rêt i mestris al è ben inviât e chest al è zaromai un fat. Lis ativitâts di 
formazion e autoformazion permanente che a vignaran puartadis indevant a saran une vore, 
e cussì il cercli de didatiche dal furlan si slargjarà simpri di plui. L’impuartant al sarès vê la 
plene colaborazion des scuelis (l’Ufi ci Scolastic Regjonâl su chest al è pront a colaborâ) e 
ancje de Universitât dal Friûl, in plui che des bibliotechis che a puedin vê cun Docuscuele 
une interazion impuartante.    

Lis sfi dis a son plui bielis cuant che a son 
difi cilis. E par ce che al rivuarde la identitât 
dal Friûl, la “mari di dutis lis bataiis” e je 
la difese de “marilenghe”, a scomençâ des 
scuelis dulà che - ancje se tancj dirigjents e 
mestris a son cuintri - l’insegnament dal furlan 
al continue a jessi domandât dal 70 
par cent e passe des fameis.
Al pues someâ un miracul, par une lenghe 
che e pareve pierdi fuarce: ma la cussience 
identitarie e ten dûr, e ancje tante int foreste 
e viôt pai siei fîs intal furlan un mieç di 
integrazion formidabile. Par chest, simpri 
plui insegnants a viodin inte presince dal 

furlan une oportunitât educative une vore 
impuartante, che e strenç il leam jenfri 
scuelârs e teritori.
E la domande di formazion sul furlan di bande 
dai docents e je plui penze che mai: baste 
viodi il sucès de prime “Summer School” 
pai mestris di furlan, che a Aplis di Davâr 
e à tirat dongje par trê dîs nuie mancul che 
100 insegnants. In periodi di feriis, paiantsi 
di bessôi il mangjâ e il durmî, chescj docents 
a àn cjapât part a lezions inte buinore e 
a laboratoris tal dopomisdì: a dâur claris 
indicazions di metodi e contignûts a son 
stâts professôrs des Universitâts dal Friûl, 

de Cà Foscari di Vignesie e de Hochschule 
di Clanfurt. E cussì, la “Scuele d’Avost” e 
à metût a confront i mestris plui motivâts 
e preparâts cun altris che fi n cumò magari 
a àn sperimentât dome in maniere timide 
l’insegnament veicolâr des lôr materiis par 
furlan: e chest scambi di buinis pratichis al 
judarà di sigûr a miorâ i nivei di insegnament, 
e a slargjânt simpri di plui la pratiche.

O sin une vore impegnâts a pro des 
lenghis minorizadis, ancje midiant de 
formazion dai mestris che a varan di 
puartâlis intes scuelis. 
E zornadis impuartantis tant che chestis 
lu dimostrin”: la assessore ae Istruzion 
de Regjon Friûl-Vignesie Julie Loredana 
Panariti, presinte ae scree de Scuele 
d’Avost, e à sotlineât il sfuarç fat par 
cjatâ i fonts pai 40 mil arlêfs che ogni 
an a domandin l’insegnament dal furlan. 
E à ancje rimarcât i fi nanziaments pe 
formazion universitarie e par chê dai 
insegnants, ricognossint che la prioritât 
di cumò indevant e varà di jessi la 
certifi cazion linguistiche des 
cognossincis in lenghe furlane.

